
Εἴδωλον Δαρείου [681] 

ὦ πιστὰ πιστῶν ἥλικές θʼ ἥβης ἐμῆς 

Πέρσαι γεραιοί, τίνα πόλις πονεῖ πόνον; 

στένει, κέκοπται, καὶ χαράσσεται πέδον. 

λεύσσων δʼ ἄκοιτιν τὴν ἐμὴν τάφου πέλας 

ταρβῶ, χοὰς δὲ πρευμενὴς ἐδεξάμην. 

ὑμεῖς δὲ θρηνεῖτʼ ἐγγὺς ἑστῶτες τάφου 

καὶ ψυχαγωγοῖς ὀρθιάζοντες γόοις 

οἰκτρῶς καλεῖσθέ μʼ· ἐστὶ δʼ οὐκ εὐέξοδον, 

ἄλλως τε πάντως χοἰ κατὰ χθονὸς θεοὶ 

[690] λαβεῖν ἀμείνους εἰσὶν ἢ μεθιέναι. 

ὅμως δʼ ἐκείνοις ἐνδυναστεύσας ἐγὼ 

ἥκω. τάχυνε δʼ ὡς ἄμεμπτος ὦ χρόνου. 

τί ἐστι Πέρσαις νεοχμὸν ἐμβριθὲς κακόν· 

Χορός [694]  

σέβομαι μὲν προσιδέσθαι, 

σέβομαι δʼ ἀντία λέξαι 

σέθεν ἀρχαίῳ περὶ τάρβει. paroem 

Δαρεῖος [697] 

ἀλλʼ ἐπεὶ κάτωθεν ἦλθον σοῖς γόοις πεπεισμένος, 

μή τι μακιστῆρα μῦθον, ἀλλὰ σύντομον λέγων 

εἰπὲ καὶ πέραινε πάντα, τὴν ἐμὴν αἰδῶ μεθείς. 

Χορός [700] 

δίεμαι μὲν χαρίσασθαι, 

δίεμαι δʼ ἀντία φάσθαι, 

λέξας δύσλεκτα φίλοισιν. paroem 

Δαρεῖος [703] 

ἀλλʼ ἐπεὶ δέος παλαιὸν σοὶ φρενῶν ἀνθίσταται, 

τῶν ἐμῶν λέκτρων γεραιὰ ξύννομʼ εὐγενὲς γύναι, 

κλαυμάτων λήξασα τῶνδε καὶ γόων σαφές τί μοι 

λέξον· ἀνθρώπεια δʼ ἄν τοι πήματʼ ἂν τύχοι βροτοῖς. 

πολλὰ μὲν γὰρ ἐκ θαλάσσης, πολλὰ δʼ ἐκ χέρσου κακὰ 

γίγνεται θνητοῖς, ὁ μάσσων βίοτος ἢν ταθῇ, πρόσω. 

Ἄτοσσα [709] 

ὦ βροτῶν πάντων ὑπερσχὼν ὄλβον εὐτυχεῖ πότμῳ 

ὡς ἕως τʼ ἔλευσσες αὐγὰς ἡλίου ζηλωτὸς ὢν 

βίοτον εὐαίωνα Πέρσαις ὡς θεὸς διήγαγες, 

νῦν τέ σε ζηλῶ θανόντα, πρὶν κακῶν ἰδεῖν βάθος. 

πάντα γάρ, Δαρεῖʼ ἀκούσῃ μῦθον ἐν βραχεῖ χρόνῳ. 

διαπεπόρθηται τὰ Περσῶν πράγμαθʼ, ὡς εἰπεῖν ἔπος. 

 

 

 

 
 

Δαρεῖος [715] τίνι τρόπῳ; λοιμοῦ τις ἦλθε σκηπτὸς ἢ στάσις πόλει; 

Ἄτοσσα οὐδαμῶς· ἀλλʼ ἀμφʼ Ἀθήνας πᾶς κατέφθαρται στρατός. 

Δαρεῖος τίς δʼ ἐμῶν ἐκεῖσε παίδων ἐστρατηλάτει; φράσον. 

Ἄτοσσα θούριος Ξέρξης, κενώσας πᾶσαν ἠπείρου πλάκα. 

Δαρεῖος πεζὸς ἢ ναύτης δὲ πεῖραν τήνδʼ ἐμώρανεν τάλας; 

Ἄτοσσα [720] ἀμφότερα· διπλοῦν μέτωπον ἦν δυοῖν στρατευμάτοιν. 

Δαρεῖος πῶς δὲ καὶ στρατὸς τοσόσδε πεζὸς ἤνυσεν περᾶν; 

Ἄτοσσα μηχαναῖς ἔζευξεν Ἕλλης πορθμόν, ὥστʼ ἔχειν πόρον. 

Δαρεῖος καὶ τόδʼ ἐξέπραξεν, ὥστε Βόσπορον κλῇσαι μέγαν· 

Ἄτοσσα ὧδʼ ἔχει· γνώμης δέ πού τις δαιμόνων ξυνήψατο. 

Δαρεῖος φεῦ, μέγας τις ἦλθε δαίμων, ὥστε μὴ φρονεῖν καλῶς. 

Ἄτοσσα ὡς ἰδεῖν τέλος πάρεστιν οἷον ἤνυσεν κακόν. 

Δαρεῖος καὶ τί δὴ πράξασιν αὐτοῖς ὧδʼ ἐπιστενάζετε; 

Ἄτοσσα ναυτικὸς στρατὸς κακωθεὶς πεζὸν ὤλεσε στρατόν. 

Δαρεῖος ὧδε παμπήδην δὲ λαὸς πᾶς κατέφθαρται δορί; 

Ἄτοσσα [730] πρὸς τάδʼ ὡς Σούσων μὲν ἄστυ πᾶν κενανδρίαν στένει. 

Δαρεῖος ὦ πόποι κεδνῆς ἀρωγῆς κἀπικουρίας στρατοῦ. 

Ἄτοσσα Βακτρίων δʼ ἔρρει πανώλης δῆμος, οὐδέ τις γέρων. 

Δαρεῖος ὦ μέλεος, οἵαν ἄρʼ ἥβην ξυμμάχων ἀπώλεσεν. 

Ἄτοσσα μονάδα δὲ Ξέρξην ἔρημόν φασιν οὐ πολλῶν μέτα— 

Δαρεῖος πῶς τε δὴ καὶ ποῖ τελευτᾶν; ἔστι τις σωτηρία; 

Ἄτοσσα ἄσμενον μολεῖν γέφυραν γαῖν δυοῖν ζευκτηρίαν. 

Δαρεῖος καὶ πρὸς ἤπειρον σεσῶσθαι τήνδε, τοῦτʼ ἐτήτυμον; 

Ἄτοσσα ναί· λόγος κρατεῖ σαφηνὴς τοῦτό γʼ, οὐδʼ ἔνι στάσις. 

